
АННОТАЦИЯ 
Ушбу мақолада Фарғона губернаторлигининг биринчи губернатори М.Д. Скобелев 

мисолида Туркистондаги рус губернаторларнинг шахси ва фаолияти очиб беришга ҳаракат 
қилинган. М.Д. Скобелев шахсияти ривожида оилавий муҳитнинг роли, ўз даврининг 
ижтимоий-иқтисодий ҳаёти, ғоя ва мафкуралари, таълим-тарбия ва бошқа омиллар илмий ва 
илмий-оммабоп манбалар ёрдамида таҳлил қилинган. М.Д. Скобелевнинг Ўрта Осиёда 
амалга оширган босқинчилик харакатлари ва унинг сирли ўлим тафсилотлари қиёсий 
солиштирилган. 

Калит сўзлар: М.Д. Скобелев, “оқ генерал”, “Тарихи Азизий” асари, Скобелевлар 
оиласи, педагог Жерарде, босқинчи қўмондон. 

 
Асадулло Олимжанович Ҳасанов, 

Mагистрант НамГУ 
ПЕРВЫЙ ГУБЕРНАТОР ФЕРГАНЫ 

АННОТАЦИЯ 
В данной статье делается попытка раскрыть личность и деятельность российских 

губернаторов в Туркестане на примере первого губернатора Ферганской губернаторской 
администрации М.Д. Скобелева. С использованием научных и популярных источников 
проанализированы роль семейного окружения в развитии личности Скобелева, социально-
экономическая жизнь его времени, идеи и идеологии, образование и другие факторы.  
Сравниваются подробности агрессии Скобелева в Средней Азии и его загадочной смерти. 

Ключевые слова: М.Д. Скобелев, “белый генерал”, книги “Тарихи Азизии”, семья 
Скобелевых, педагог Жерарде, агрессор. 

 
Asadullo O. Khasanov, 

Magistr of NamSU 
THE FIRST GOVERNOR OF FERGANA 

ABSTRACT 
This article tries to reveal the identity and activities of Russian governors in Turkestan on 

the example of the first governor of the Fergana governor's office, M.D Skobelev. The role of the 
family environment in the development of Skobelev's personality, socio-economic life of his time, 
ideas and ideologies, education and other factors were analyzed using scientific and popular 

sources.  Skobelev's aggression in Central Asia and the details of his mysterious death are 
compared. 

Index Terms: М.D. Skobelev, “white general”, the book “Tarixi Azizi”, the Skobelev 
family, the teacher Gerard, the aggressor. 

 
1. Долзарблиги:  
1876-1917 йиллар мобайнида Фарғона вилоятини М.Д. Скобелев, А. Н. Абрамов, Н. А. 

Иванов, Н. И. Королков каби жами ўндан ортиқ губернаторлар томонидан бошқарилган. 
Уларнинг ҳар бири ўз даври учун лозим бўлган вазифасини сидқидилдан бажарган. Рус 
империяси манфаатларини таъминлашда жонбозлик кўрсатган. Маҳаллий аҳоли устидан 
диктаторлик ҳокимиятини амалга оширган. Озодлик ҳаракатларини шафқатсизлик билан 
бостирган. Тарихимизда шу вақтга қадар уларнинг шахси ва фаолияти ҳақида ниҳоятда кам 
маълумотлар тақдим этилган. Айрим адабиётларда эса фақат бир томонлама босқинчи 
нуқтайи назаридан маълумотлар берилган, холос. Буни инкор этмаган ҳолда тарихийлик ва 
холислик нуқтайи назаридан Фарғонанинг биринчи губернатори мисолида ҳарбий 
губернаторлар ҳам ўз даврининг инсонлари бўлганлиги, уларнинг шахсияти ривожида 
оилавий муҳитнинг ўрни, ўша давр ижтимоий-иқтисодий ҳаёти, ғоя ва мафкуралари таъсири 
мавжудлиги, улардаги босқинчилик кайфияти қай тарзда шаклланганлиги, Фарғона 
водийсидаги сиёсий, иқтисодий, ижтимоий ва маданий трансформацион ўзгаришларда 
уларнинг ҳиссаси нимадан иборат эканлигини ўрганиш мавзунинг долзарблигини 
белгилайди.  

2. Методлар ва ўрганилганлик даражаси:  
Мақола умум қабул қилинган тарихий методлар: тарихийлик, қиёсий-мантиқий 

таҳлил, кетма-кетлик, холислик тамойиллари асосида ёритилган. Асосан рус ва хориж 
муаллифлари томонидан тадқиқ қилинган. 

3. Тадқиқот натижалари:  
Фарғона вилоятининг шаклланиши ва Қўқон хонлигини тугатишда жонбозлик 

кўрсатган рус босқинчи қўмондони Скобелев Михаил Дмитриевич (1843-1882) ҳақида турли 
хил манбаларда турлича фикрлар билдирилган. Рус манбаларида у “Оқ генерал”, “Суворов 
тенглаштирилган қўмондон”, “Скобелев – бу бутун армия!”, “Ҳарбий даҳо” каби бир неча 
дабдабали номлар билан тилга олинган [1]. Шунингдек, уни “Миллий қаҳрамон”, “Болгария 
халоскори” деб ҳам ҳисоблашади [2, Б. 179]. Лекин, унинг қиёфасига қараб “Исковулуб 
женерални Фарғона аҳли “Айрисоқол” дер эдилар” [3, Б. 334]. Шу ўринда таъкидлаш 
жоизки, Скобелев рус халқи учун қанчалик қаҳрамон бўлса, Ўрта Осиё, хусусан ўзбек халқи 
учун шунчалик босқинчи бўлиб қолаверади. “Дунё славянларники, славянлар эса 
Россияники” дея таъкидлаган Скобелев ашаддий шовинист ва мустамлакачи сифатида 
Туркистондаги туб халқларга паст назар билан қараш орқали ўзига бу ерда “босқинчи 
ҳайкали”ни қўйди. Хусусан, 1876 йил Пўлатхон қўзғалонини бостириш давомида бир неча 
қишлоқларни кулини кўкка совурди. Андижонликлардан 20 минг одамни ўлдирди [4, Б. 44]. 
Хуршид Давроннинг у ҳақида келтирган қуйидаги маълумотлари ҳам унинг босқинчи 
қиёфасини кўрсатиб беришда муҳим манбадир. Унга кўра, “қонхўр генерал бошчилигидаги 
ёвуз гала ёндирилган, вайронага айлантирилган қишлоқларини ташлаб чиқиб, бошпана излаб 
юрган бир тўда тинч аҳолини учратиб қолади. Уларнинг қўлида яроқ йўқлигини, тўда асосан 
чоллар-у кампирлардан, аёллар-у болалардан иборат эканлигини кўра туриб, Скобелев қўл 
остидаги офицерлар — Наливкин билан Ионовга тинч аҳолини қириб ташлашни буюради. 
Шунда Наливкин бу қабиҳликдан бош тортиб: “Мен офицерман, қурол ушлаган душман 
билан юзма-юз жанг қилишга ўрганганман. Тинч аҳолини қириш эса қўлимдан келмайди”, 
деб жавоб беради. Ғазаби чиққан Скобелев Ионовни зуғумга олгач, у қўл остидаги 
саллотларни бошлаб, эмизукли болаларгача чопиб ташлайди. Мана шу воқеадан кейин 
Скобелев, “Наливкин ё жазога тортилсин ёки истеъфога чиқсин”, деб туриб олади. Оқибатда, 
Наливкин истеъфога чиқишга мажбур бўлади” [4, Б. 44]. Скобелевнинг шафқатсизлиги ва 
жаллодлиги яна қуйидаги маълумотда ҳам кўринади. 1881 йил Кўктепа (Геоктепа) қалъаси ва 

Денгилтепа рус аскарлари томонидан эгаллангач, Скобелевнинг буйруғи билан тирик қолган 
барча қалъа аҳолиси: 45000 киши (аёллар, қариялар, болалар) ёппасига қириб ташланган, 
уларнинг мол-мулки таланган ва Кўктепа ер билан яксон қилинган [5, Б. 670]. Умуман, Ўрта 
Осиёда у иштирок этган ҳар бир жангда ким бўлишидан қатъий назар албатта қирғин 
уюштириларди. Шунинг учун бизнинг тарихимизда ҳар доим унинг босқинчилик тарозиси 
бошқа хусусиятларига нисбатан оғир келаверади. 

Тарихга зиддиятли шахс сифатида кирган М. Д. Скобелев 1843 йил 17 сентябрда 
Санк-Петербургда ҳарбийлар оиласида таваллуд топган. Отаси Дмитрий Иванович ва бобоси 
Иван Никитич Скобелевлар рус ҳарбий доираларида кўзга кўринган шахслардан бўлишган. 
Хусусан, бобоси Иван Никитич ўртамиёна оилада туғилиб, 14 ёшида аскарликка ёлланган [4, 
Б. 37]. 1812 йилги Ватан уруши қаҳрамони сифатида сержантлик рутбасидан генерал 
адютант даражасига етган. Кейинчалик Петропавлоск ҳарбий қалъасида инфантерия 
генерали унвони билан хизмат қилган [6, C. 74]. Отаси Дмитрий Иванович эса Қрим уруши 
(1853-1856) да кўрсатган жасоратлари учун “Авлиё Георгий” ордени 4-даражаси, “Анна” 
ордени 2-даражаси ва “Владимир” ордени 3-даражаси каби бир неча фахрли ҳарбий орденлар 
билан тақдирланган [7, C. 7]. Дмитрий Иванович нафақат ҳарбий сифатида, балки моҳир 
дипломат сифатида ҳам саройда яхши мавқега эга бўлган. Рус императори Александр II нинг 
шахсий қўриқчилари бошлиғи сифатида хизмат қилиб, подшога яқин кишилар даврасига 
кира олган [4, Б. 37]. М. Д. Скобелевнинг онаси Олга Николаевна ҳам ҳарбийлар оиласида 
тарбияланган аёл бўлган. Таркиби ана шундай ҳарбийлардан иборат оилада Михаилдан 
ташқари яна уч фарзанд мавжуд эди. Аммо уларнинг ҳаммаси қиз фарзанд бўлгани учун 
отаси Дмитрийнинг эътибори доимо ўғли Михаилда бўлар ва уни мард ва жасур қилиб 
тарбиялашга алоҳида эътибор қаратарди. Кичиклигида уйда қаттиққўл немис ўқитувчиси 
билан чиқиша олмаган Скобелев кейинчалик Париждаги Жерарде пансионатида таҳсил олди. 
Тажрибали педагог Жерарде ёш Скобелевни қалбига йўл топди. Париждаги 5 йиллик таҳсил 
давомида Скобелев 8 та европа тилида эркин сўзлаша оладиган даражага етди. Балзак, Г. 
Спенсер, Геймли каби европалик ёзувчилар асарларини ўқиди. Рус ёзувчиларидан 
Лермонтовга нисбатан ҳурмати анча баланд бўлди. Фортопиана чалиш санъатини ўрганди [7, 
C. 12]. Педагог Жерарде у ҳақидаги хотираларида қуйидаги маълумотларни эслаб ўтган: 
“Михаил Дмитриевич ҳақиқатан жуда ақлли, қўрқмас, қизиқувчан бола, ўз мустақил фикрига 
эга ва ўз истакларини амалга оширишга интилади”. Айни пайтда, Скобелевнинг ёвузликка 
нисбатан мойиллигини олдиндан сезган педагог Париждаги таҳсил ниҳоясида ўз фикрини “у 
ёмон тугатди, чунки у ақлдан озган” хулосаси билан якунлади [7, C. 13]. Демак, ундаги 
иқтидор салбий характер шаклланиши билан бирга давом этган. Улғайган сари психологияда 
юз берган инқироз аста-секин катталашган. Бу аввал қаттиққўл немис ўқитувчиси билан 
чиқиша олмасликда, кейин Париждаги таълим якунида кўзга ташланган. Унинг табиатида 
беқарорлик, шавқатсизлик устунлик кила бошлаган ва бу унинг кейинги хаёт йўлини 
белгилаб берган. Масалан, ўша давр воқеаларини ёритувчи маҳаллий манбалар “Ибратул-
хавоқин” ва “Тарихи Азизий” асарларида Скобелевнинг шахси ва бошқарувдаги 
қаттиққўллик сиёсати ҳақида қизиқарли маълумотлар мавжуд. “Тарихи Азизий”да 
ёзилишича, “…ниҳоятлик забту рафт (сиёсати) билан ҳар қандай иш тепасида ўзи турар эди. 
Бир даста отлиқ қозоқ ўрус бир туғли одам билан бирга юрадур. Шукуҳи рафтори мисли 
шамол гоҳ бу тарафга, гоҳо бошқа тарафга эсади. Гуноҳкор одамлар унинг сиёсатидан юраги 
садо қилиб туради ва ҳайбатидан амалдор ва фуқаро жонини қўлига олиб турарди” [8, Б. 42]. 
Бу маълумотдан унинг табиатидаги беқарорлик, яъни Жерарде таъбири билан айтганда, 
“ақлдан озганлик” сақланиб қолганлиги, бошқарувда асосан ҳарбий кучга таянганлиги ва 
маҳаллий аҳолини қўрқув остида ушлаб туриш орқали ўз ҳукмронлигини амалга 
ошириганлиги англашилади. Бир сўз билан айтганда, ёшликдаги оилавий ҳарбий муҳит ва 
самара бермаган таълим зиддиятли харбий шахсни етиштирди. 

Скобелев 1861 йил Петербург университети математика факултетига имтиҳон 
топшириб, ўқишга кирди. Аммо бир ой ўтар-ўтмас, тўс-тўпалонда қатнашгани учун ўқишдан 
ҳайдалди [4, Б. 38]. Университет ҳаёти унга ҳеч нарса бермади. Ниҳоят, ўқишни ташлаб 

хизматга киришга қарор қилди ва бунда отасининг таъсири ҳамда ёрдами унга жуда катта 
қўл келди. 1861 йил 22 ноябр куни ҳарбий хизматга кирар экан, у қуйидагича қасамёд қилди: 
“... бутун рус ерлари учун биз қон ва ҳаётимизни қурбон қиламиз” [7, C. 18]. Шу тариқа, 
Скобелевнинг бутун умр мазмунини белгилаб берган давр унинг ҳаётида шу куни бошланди. 
У ҳарбий хизмат пиллапояларидан аста-секин кўтарилиб борди. 1863 йил 20 ёшидаёқ 
Скобелев офицер унвонини олди. 1868 йил Бош штаб академиясини тугатган Скобелевни 
1869 йилда Ўрта Осиёга ҳарбий ҳаракатлар учун юборишди. Ўрта Осиёга капитан унвони 
билан келган Скобелев 8 йил ичида генерал-маёр унвони билан Россияга қайтиб кетди [2, Б. 
168-169]. Россия империясининг Туркистондаги босқинчилик урушларида фаол иштирок 
этган рус ҳарбий арбоби сифатида 1881 йил инфантерия генерали унвони билан тақдирланди 
[5, Б. 670]. Скобелев Хива хонлигини босиб олиш (1873) ва “Пўлатхон” қўзғолонини (1873-
1876) бостиришда К. П. фон Кауфманнинг энг яқин ёрдамчиларидан бири бўлди. Андижонни 
вайрон қилиб аҳолисига 3300 рубл товон тўлатди. Қўқон хонлиги тугатилгач, 1876 йил 19 
февралда ташкил қилинган Фарғона вилоятининг биринчи ҳарбий губернатори қилиб 
тайинланди. 1876-1877 йилларда Фарғона ҳарбий губернатори сифатида ишлади. 
Туркистонда подшо Россиясининг мустамлакачилик сиёсатини жорий қилишда қатъий 
фаоллик кўрсатди. Скобелев ташаббуси билан вилоят маркази Қўқон шаҳридан Янги 
Марғилонга кўчириш таклифи илгари сурилди. Лекин, 1877-1878 йилларда Россия-Туркия 
уруши муносабати билан у Россияга қайтди. Уни ўрнини эгаллаган Самарқанд ҳарбий 
губернатори Абрамов Янги Марғилон қурилишига бошчилик қилиб, уни ниҳоясига етказди. 
“Скобелев иззатли яримподшо фармойишига мувофиқ ўрусия турадурган шаҳар қилмоқчи 
бўлиб, муносиб ерларни кўриб, тараддуд қилиб турган вақтда, генерал Скобелевни Истамбул 
урушига юбориш учун тилигром қилдилар. Шунда Самарқанд военний губернатори 
Абрамуф келгандан сўнгра Янги Марғилон шаҳрини бино қилдилар” [8, Б. 45].  

Скобелевнинг ҳарбий муваффаққиятлари шахсий ҳаёти билан доим ҳамоҳанг 
ривожланиб бормади. 1874 йил княгина Мария Николаевна билан оила қурган Скобелевнинг 
турмуши атиги 2 йил давом этди, холос. 1876 йил Туркистонни тарк этишдан олдин 
Скобелев аёли билан ажрашди. Бобосига ёзган хатида у “Менинг ҳаётим аёл киши учун 
эмас” [7, C. 21], дея тўғри эътироф этган эди. Скобелев 1882 йилда Санк-Петербургда 
фожиали ўлдирилди. Унинг ўлим сабаблари тўлиқ маълум эмас. Лекин, бунинг асосида янги 
ҳукмдор Александр III га қарши бўлганлиги ётиши мумкин. Хусусан, П. А. Кропоткин ўз 
хотираларида қуйидагиларни ёзган: “Лорис-Меликовни яқин дўстлари Лондонда эълон 
қилган ўлим қоғозидаги айрим маълумотларга кўра, Александр III тахтга чиқиб, маҳаллий 
сайловлар ўтказишни хоҳламагач, Скобелев Лорис-Меликов ва граф Игнатевга ҳукмдорни 
ҳибсга олиш ва конституция ҳақидаги манифестга имзо чекишга мажбур қилиш таклифини 
айтди. Кутилганидек, Игнатев бу ҳақида ҳукмдорни огоҳлантириб, эвазига ички ишлар 
вазири лавозимини олди” [9]. Шунингдек, яна бир тахминларга кўра, унинг ўлимида 
Германия агентюрасининг қўли борлигига ҳам ишора қилинади. Бу ҳақида ўша вақтда 
Франция бош вазири котиби бўлган Ж. Адам ўз ихтиёрида Скобелевни заҳарлаш учун 
Берлиндан юборилган икки суюқлик ҳужжатлари борлигини таъкидлайди [9]. Лекин, унинг 
ворислари архивдан бу ҳақида маълумотларни топа олишмаган. Шу маълумотлардан келиб 
чиқсак унинг ўлимида ҳам ички, ҳам ташқи кучлар маълум даражада рол ўйнаганлиги 
англашилади. Ички сиёсатда либерал қарашларни ёқлагани ёки янги императорга итоат 
этишни хоҳламагани учун, ташқи сиёсатда панславянизм ғоясини ҳимоя қилиб, немис 
сиёсатига қарши бўлгани учун у сиёсий қотиллик қурбони бўлган.  

4. Хулосалар:  
Хулоса қилиб айтганда, М.Д. Скобелевнинг ҳарбий фаолиятга қизиқиши ва ушбу 

соҳага кириб келиши унинг оилавий муҳити билан чамбарчас боғлиқ бўлди. Ота-онасининг 
ҳарбийлар авлодидан эканлиги М.Д. Скобелевнинг ҳарбий соҳада юқори натижаларга 
эришишида асосий ўрин эгаллади. Париж таҳсили давомида бир қатор ижобий хислатлар 
шаклланиши кузатилди. Лекин, Париж таълимининг якуни ва кейинчалик университетда у 
ўзининг ҳарбийларга хос қаттиққўллик ва шафқатсизлик, исёнкорлик хислатларини намоён 

қилди. Ҳарбий соҳага қалбан меҳр билан кириб келди. Панславянизм учун сидқидилдан 
хизмат қилди. Худди шу ғоя унинг славянлардан бошқа барча халқларга нисбатан паст назар 
билан қараш табиатини шакллантирди. Ўрта Осиёдаги маҳаллий аҳолини аёвсиз қирғин 
қилишига асос бўлди. Ҳарбий соҳа учун ҳатто шахсий ҳаётдан ҳам воз кечди. Барчасининг 
эвазига ҳарбийликда ўзи орзу қилган даражаларга кўтарилди. Лекин, охири фожиали ўлим 
топди. Умуман, салкам 40 йиллик умрини 19 йилини рус ҳарбий хизматига сафарбар этган 
Скобелев жами 70 та жангда иштирок этиб [10, C. 2], Россия тарихида қаҳрамон сифатида 
эсланадиган тарихий шахсга айланди. 1912 йилдаёқ Москвада унинг шарафига монументал 
ҳайкал ўрнатилди. Шу йили Фарғона вилоятининг Марғилон уездига ҳам Скобелев номи 
берилди, лекин кўп ҳолларда уезднинг эски номи қўлланилди [11, Б. 25]. Фарғона 
вилоятининг маъмурий маркази бўлган Янги Марғилон (ҳоз. Фарғона) шаҳри 1907-1924 
йилларда Скобелев номи билан аталди. Ҳозирги Россия Федерацияси ҳукуматининг 
ташаббуси билан унинг шарафига бир неча ёдгорлик мажмуалари барпо этилди. 2018 йилда 
Скобелевнинг 175 йиллик юбилейи Россия миқёсида кенг нишонланди.  

Айни пайтда унинг босқинчилик юришларидаги харбийларга хос бўлмаган 
шавқатсизлиги тарихда унинг шахсига нисбатан ўзига хос доғ бўлиб тушди. Ватанимиз 
тарихида “босқинчи” номи билан қолишига сабаб бўлди. Унинг харбийлиги рус 
империалистларини нечоғлик мағрурлантирса, босқинчилиги мустамлакачи халқларни шу 
қадар ғазаблантиради. Ва албатта, уларнинг бунга тўла ҳаққи хам бор. 

